
 

悟空哪吒變錯身 
 

（親子歌仔戲劇本） 
 

Trading Places: 
 Wukong vs. Nezha 

 

 

 

【創作理念】 

 

  選擇以悟空及哪吒做為親子歌仔戲的主角，其實是因為兩者都是傳統戲曲中

非常受歡迎的兒童神，我試圖將其脫去神性，回歸人性，將無父無母，渴望親情

的悟空和生長在紀律家庭，卻渴望自由的哪吒互換靈魂，在交換人生的實境體驗

中，找尋「缺角的幸福」，從中思索何謂家人，以及家的定義。期待這是一本給

現在的小孩與曾經是小孩的大人都能共同觀賞，從中得到一點什麼的戲，也期待

這個劇本未來有機會成為讓孩子暫時放下手機，改變對傳統戲曲 LKK 的刻板印

象，一起很潮很可愛，笑得很大聲的舞台作品。 

 

 

 

【劇情大綱】 

 

  悟空因不滿受「西天取經」隊員拖累，決意回花果山當大王，而哪吒也因大

鬧水晶宮而與家人產生衝突，憤而出走。原本八竿子打不著的兩個人，因誤入時

空重疊之境，遭天雷擊中，進而身魂互換。從此，兩人交換人生，悟空必須在父

親李靖大將軍和母親殷氏的關愛中，努力學習，成為名門之後，而哪吒則是踏上

西天取經之路，並努力扛起「豬隊友們」的巨嬰重量。七七四十九天將至，靈魂

換回倒數計時，當悟空與哪吒閉上雙眼，準備靈魂校正的那刻，腦內浮現的畫面，

將結束他們的交換旅程，重新回到原來的人生。 

 

 

 



 

【角色介紹】 

 

悟空：無父無母的潑猴，曾任花果山大王，因跟隨師父唐僧西方取經，將唐僧

視為父親，擔任取經隊隊長，眾人稱大師兄，個性衝動，渴望親情。 

八戒：好吃懶做，見風轉舵，心腸不壞嘴巴壞，常因爭寵而向師父進讒言，是

取經隊的二師兄。 

悟淨：憨直少根筋，個性鄉愿，追求團體表面和平，在取經隊排行老三。 

唐僧：沉默寡言，出口即是金句，被悟空視為父親的形象。 

白骨精：幻化為婦人、小孩、老翁，皆被悟空識破，是悟空出走的導火線。 

孫十圈：花果山現任大王，曾為孫悟空的小跟班，為向老大致敬，取名十圈。 

星星：猴界美猴女，與悟空青梅竹馬，並在悟空被禁五行山時，無怨無悔地等

待，最後因悟空跟隨唐僧西天取經而絕望，轉而與孫十圈交往。 

哪吒：李靖之子，排行第三，嫉惡如仇，衝動，獨立而任性自在，充滿冒險精

神與浪漫情懷。 

李靖：陳塘關總兵，個性謹慎，做事講求規矩，對於在上者誠惶誠恐。外表嚴

肅，情感內斂，望子成龍，努力想成為好父親。 

殷氏：李靖之妻，家管，精確化家務管理，情感勒索的能手，必殺絕技是每日

煮魚湯。 

東海龍王：面惡心善，好面子，浮誇愛排場，因記憶力退化而忘記下雨，導致

陳塘關三年無水可用。 

金吒、木吒：哪吒的大哥、二哥，相較於哪吒，為人生勝利組。 

孔子：炙手可熱補教界王牌名師，受聘為哪吒家教。 

敖丙：龍王三太子，家族企業接班人，率水師與哪吒對戰，被哪吒打到住院。 

其他：眾猴、蝦蟹將軍、眾水卒、百姓數名、如來佛祖（OS）、火妖（OS） 

 

【書寫說明】 

1. 劇本書寫時所使用之唱詞韻腳及台語用字，均參照自「教育部臺灣台語常用 

詞辭典」網站。 

2. 劇本中細明體為唸白，標楷體為唱詞。



1 
 

第一場： 

 

空景：悟空、白骨精化身（婦人、小孩及老翁）/ 哪吒、敖丙、龍王、水卒 

 

（雷聲作響，震徹雲霄。） 

幕 外 音：【唱】電閃雷鳴陰陽變，金烏玉兔亂亂顛，（變：piàn /顛：tian） 

時空錯亂混沌現，悟空哪吒咧仙拚仙。（現：hiàn /仙：sian） 

 

（悟空與哪吒依序上，因時空錯置，而處於同一空間。） 

（左舞台：悟空上，白骨精幻化婦人、小孩及老翁等分身與悟空對戰。） 

悟  空：看我老孫的金箍棒！ 

悟  空：【唱】火眼金睛識妖精，破解你妖身化人形，（精：tsing /形：hîng） 

趕緊投降跪地反省，（省：síng） 

白 骨 精：無可能！我死嘛毋投降！ 

悟  空：【唱】我欲拍甲恁無處可逃生！（生：sing） 

 

（右舞台：龍王三太子敖丙率領眾水卒與哪吒對戰。） 

哪  吒：【唱】哪吒欲大破水晶宮，教示你海底小妖龍，（宮：king /龍：lîng） 

趕緊落雨跪地反省，（省：síng） 

敖  丙：無可能！無阮父親的命令，我死嘛毋落雨！ 

哪  吒：按呢就歹勢矣…【唱】看恁欲按怎討救兵！（兵：ping） 

 

（悟空與哪吒兩方共用同個舞台：呈現悟空三打白骨精及哪吒大鬧水晶宮的情

景，眾人馬逐漸混成一團，形成一種大亂鬥的荒謬。） 

（白骨精大敗，向悟空求情，仍被悟空一棒打死。） 

（龍王三太子敖丙被哪吒打成重傷，龍王拯救其子，父子敗逃。）   

第二場： 

 

取經之路：悟空、八戒、悟淨、唐僧 

 

唐  僧：悟空，上天有好生之德，為啥物你欲濫殺無辜？ 

悟  空：師父，彼婦人、囡仔佮老人攏是妖怪所變，恁是凡人俗眼，當然看

袂出來！ 

八  戒：一定閣是師兄咧變猴弄，用法術騙咱的目睭，世間哪有遮濟妖怪！ 

悟  空：八戒，你閣咧使弄矣，小心這支金箍棒！ 

悟  淨：二位師兄，恁莫冤家啦…大師兄是為咱好，啊二師兄的意見嘛值得

參考，兩人互相讓一步啦！ 

唐  僧：【唱】悟空你脾氣惡如虎，個性衝碰著愛多思謀，（虎：hóo /謀：bôo） 

悟  空：【唱】西方取經危險閣艱苦，（苦：khóo） 

               我千辛萬苦恁捌一箍呼？（呼：hoo） 

          我是欲保護恁呢，恁煞毋知好歹，若是按呢，我老孫的嘛無需要浪

費時間佇恁身上！ 

八  戒：【唱】我才無希罕佮你做兄弟，（弟：tı̄ ） 

唐  僧：【唱】咱逐家愛齊心相扶持，（持：tshî ） 

悟  淨：【唱】兩个大哥攏莫閣受氣，（氣：khì ） 

唐  僧：【唱】眾人平心靜氣才合宜。（宜：gî ） 

悟  空：哼！【唱】一个是講情的戲齣逐工搬，（搬：puann ） 

                    閣有一个愛食兼貧惰，（惰：tuānn ） 

八  戒：師兄，你指雞罵狗，其實是咧罵我著無！ 

悟  空：你毋是雞，你是豬，而且我嘛無講啥人，是你家己出來擋銃子！ 

八  戒：你莫靠勢你是大師兄，我就毋敢交你拍！ 

悟  空：好膽你就來！ 

（八戒與悟空大打出手，沒兩下，八戒被悟空追著打。） 

唐  僧：悟空，不可啊！八戒，不可啊！ 

悟  空：【唱】念經的閣來添油加火炭，（炭：thuànn ） 

               我拍予你炕肉變肉乾。（乾：kuann ） 

（場面失控，唐僧制止不了。） 

唐  僧：唉！（念緊箍咒）唵（ong）、嘛（mā）、呢（nī）、叭（bēi）、咪

（mēi）、吽（hōng）… 

（悟空頭部劇痛難當，求唐僧別再念，唐僧停止。） 

悟  空：師父你…我做遮濟，你攏無看著我的好，你根本是大細心！ 

         【唱】我是無爸無母的石猴，毋知天涯何處是阮兜，  

將你當做阿爹來有孝，你無惜情份功勞放水流！ 

（猴：kâu/兜：tau/孝：hàu/流：lâu） 

          從今以後我嘛無需要你管矣，我欲離開！ 

悟  淨：大師兄，你莫走，減你一个，西天取經就 GG 矣… 

八  戒：啥講 GG，伊走矣，猶閣有我！ 

唐  僧：阿彌陀佛，悟空，有一工你就會知影，生活中有人佮你吵吵鬧鬧，

嘛是一種平凡的幸福！ 

悟  空：我聽無啦，我老孫的猶是轉去我的花果山做大王較自在！       

（悟空連續幾個跟斗，消失天際，天空打了個悶雷。） 

唐  僧：悟空！ 

 

 

第三場： 

 

李府：哪吒、李靖、殷氏、龍王 

 

哪  吒：哼！這東海龍王就是看阿爹好講話，才會軟塗深掘，連紲三冬無落

雨，害陳塘關的百姓攏無水通用，我大鬧龍宮，嘛算是替逐家出一

口氣！  

（哪吒入內，見龍王端坐，而父親李靖卻站立在旁。） 

龍  王：李靖，恁寶貝囝轉來矣！ 

哪  吒：你這个手下敗將，來阮兜欲創啥？ 

李  靖：不得無禮，你做啥物歹代誌，你心內真清楚，趕緊跪落去共恁龍王

阿伯會失禮！ 

哪  吒：憑啥物！我是替逐家咧討公道！ 

龍  王：李靖啊李靖，你縱子行兇，我是帶念咱多年的情分，毋才無直接上

報天庭，影響你總兵的官途。這擺若毋是我及時趕轉來，阮囝敖丙

就死佇恁囝手中矣，恁囝拍阮囝這層代誌，我限你三工予我一个交

代，若無者！ 

哪  吒：若無你欲按怎！ 

龍  王：狀告天庭，撤除你的官職！ 

（龍王化為原形，飛向天空。） 

李  靖：哪吒，你這个逆子！共我舞這齣遮大齣，我是欲按怎替你收尾？ 

哪  吒：我就是看袂過！ 

         【唱】陳塘關三冬無落雨，人民的生活是塗塗塗，（雨：hōo/塗：thôo） 

李  靖：【唱】龍王的權責咱無法度，只要你聽話行正途。（度：tōo /途：tôo） 

你只要像恁阿兄仝款乖巧聽人喙，好好讀冊就好！ 

哪  吒：怹是怹，我是我，你莫不時提阿兄佮我比！ 

【唱】你毋免替我去談判，我會揣龍王來收山，（判：phuànn /山：suann）  

李  靖：我不准！我出面就好！ 

         【唱】阿爹的面底皮龍王會加減看，（看：khuànn）     

哪  吒：【唱】驚你顛倒予人洗面噴喙殘。（殘：tsuânn）    

我欲來去揣龍王矣！ 

李  靖：金吒、木吒，將哪吒拿下！ 

（金吒及木吒出，阻擋哪吒，過招數回後，金吒及木吒不敵哪吒，被狠狠甩

出，殷氏入。） 

Ｏ  Ｓ：小等一下！ 

殷  氏：（溫情攻勢）【唱】聽阿娘的話莫離開，（開：khui） 

哪  吒：【唱】阿娘莫閣為我心肝捶，（捶：tuî） 

殷  氏：（苦情攻勢）【唱】教囝無方我著雙跤跪，（跪：kuı̄） 

哪  吒：【唱】阿娘的哭調仔若出喙，我就即刻走予伊追…（喙：tshuì /追：tui） 

殷  氏：我有煮魚仔湯，先啉一碗，好無？ 

哪  吒：又閣是魚仔湯，我無愛啉，我欲走矣… 

殷  氏：（情勒式）哪吒，你出去較細膩欸，阿娘會佇厝內等你… 

李  靖：（強硬）你若走，就莫閣轉來！ 

哪  吒：（賭氣）好！我走！ 

（哪吒駕起風火輪離去，天空連打了數個悶雷。） 

殷  氏：哪吒！ 

 

 

第四場： 

 

時空重疊之境：悟空、哪吒（互換前）/悟魂哪身、哪魂悟身（互換後） 

 

幕外音：【唱】哪吒跤踏風火輪，巧遇悟空的觔斗雲，（輪：lûn /雲：hûn） 

             五里霧內金光沖沖滾，（滾：kún） 

（悟空欲擺脫雲霧，翻個跟斗，超越哪吒的風火輪。） 

（哪吒不服，加速衝刺，兩人誰都不服誰，於是展開飛車競技賽。） 

墓外音：【唱】戰火硝煙在一髮千鈞。（鈞：kun） 

（悟空突然煞車，哪吒撞上，雙雙跌落地上。） 

悟  空：【唱】猴死囡仔你毋驚死，綴我綴甲黏黐黐，（死：sí /黐：thi） 

哪  吒：【唱】你敢毋捌照鏡看家己，（己：kí） 

悟  空：我按怎！ 

哪  吒：【唱】你才是尖喙猴面的老螿蜍！（蜍：tsî） 

悟  空：好矣，你這个無大無細的囝仔疕！  

         【唱】佳哉我有綴師父修行，（行：hı̄ng） 

               若無就收拾你這个『大巨嬰』，（嬰：ing） 

哪  吒：【唱】聽你臭屁臭彈兼臭衝，（衝：tshìng） 

               我催盡磅你會看無我的車尾燈。（燈：ting） 

          來啊！來和本爺爺李哪吒的風火輪較車！ 

悟  空：【唱】囡仔莫耍這種𨑨迌物，（物：mih） 

哪  吒：【唱】你是無才調才會嫌家私，（私：si） 

悟  空：【唱】小心騎雄車會收著罰單一只，（只：tsí） 

哪  吒：哼！【唱】你才會青磅白磅犁田去送醫！（醫：i） 

悟  空：我孫悟空的一个拋捙輪，就輕輕鬆鬆共你幌去我的尻川後！我只是

無想欲予人笑講大人欺負囡仔。 

哪  吒：你是驚大人拍輸囡仔，夆笑！ 

悟  空：你有影是囡仔爬懸壁–欠梯！  

哪  吒：欲拍就來，啥人驚啥人，拚落就著矣！  

 

（哪吒與悟空怒氣難當，雙方激烈交戰。） 

（哪吒與悟空運動內在的雷霆之火，雙方近身四手合掌。） 

（突然青天霹靂，一道天雷打中兩人，兩人的靈魂抽離原本身體，進入到對方

身體，一個是哪魂悟身，一個是悟魂哪身。為避免讀本障礙，之後將以哪魂悟

身及悟魂哪身表示靈魂互換後的身體狀況。） 

悟魂哪身：好！到遮為止，我老孫的欲趕往花果山矣！走！ 

（悟魂哪身要前往花果山，哪魂悟身拉住他，不肯放開。） 

哪魂悟身：猶袂分出輸贏，不准走！ 

悟魂哪身：（拉著哪魂悟身向前）行，咱愛緊趕路，你猶徛遐創啥… 

哪魂悟身：（甩開悟魂哪身的手，大喊）我無愛綴你去花果山！ 

悟魂哪身：毋著！我的身軀哪會徛佇遐？ 

哪魂悟身：（發現不對勁）我的聲音哪會粗耙耙，這分明是彼隻猴的聲音… 

悟魂哪身：敢講是我的靈魂走入去你的身軀，你的身軀蹛著我的靈魂？ 

哪魂悟身：哪會變按呢，這个身軀全全毛，我無愛啦！ 

悟魂哪身：若毋是我急欲去花果山一逝，我才無稀罕你的身軀！ 

（哪魂悟身拉住悟魂哪身，兩人拉扯一番。） 

哪魂悟身：你袂當走，共我的身軀還我！ 

悟魂哪身：若無按呢，咱先分頭處理代誌，七工了後，仝款佇這个所在見面，

咱才來想辦法解決！ 

哪魂悟身：【唱】你大人毋通想欲騙囡仔，（仔：á） 

悟魂哪身：【唱】我才驚你紡見去揣媽媽，（媽：ma） 

哪魂悟身：【唱】咱會當『打勾勾』來咒誓，（誓：tsuā） 

悟魂哪身：【唱】七工為期咱互相無隱瞞！（瞞：muâ） 

哪魂悟身：好！ 

（悟空與哪吒打勾勾。） 

悟魂哪身：時間無早矣，我走了… 

（悟空縱身一躍，已失蹤影。） 

哪魂悟身：快速前往東海！ 

（哪吒駕風火輪離開。） 

 

 

第五場： 

 

水晶宮：哪魂悟身、龍王、蝦將軍、蟹將軍、眾水卒 

 

Ｏ  Ｓ：龍王英明！龍王萬歲！ 

（龍王在蝦蟹將軍的簇擁聲中入。） 

 

哪魂悟身：（冷不防出現）龍王，出一个場爾爾，敢有需要激遮大的派頭？ 

（龍王氣勢瞬間轉弱，問身邊水卒。） 

龍  王：孫悟空當時來的？恁哪會攏無通知？ 

水    卒：大聖伊臨時臨曜出現，小的實在袂赴通知大王，小的該死！ 

（龍王揮手令眾水卒下，原本鐵青的臉，迅速換成笑臉。） 

龍  王：不知大聖大駕光臨，小王有失遠迎，實在真歹勢！  

哪魂悟身：你敢知影我等足久？ 

龍  王：小王咧巡工程…自從大聖你來阮水晶宮「耍」過了後，阮就特別加

強防震的強度，哪知前一陣仔閣予彼个哪吒舞一下壞了了… 

哪魂悟身：你按呢講就是咧怪我？ 

龍  王：小王哪會敢怪你，毋知大聖此次前來，有啥物要事？ 

哪魂悟身：我就是為著這件代誌來向你會失禮的！ 

龍  王：小王承擔袂起！  

哪魂悟身：你按呢講，就是無欲原諒我？ 

龍  王：大聖，代誌經過遐久矣，阮兜彼支定海神針嘛予你提去做金箍棒

矣，你這馬叫我欲原諒啥物？ 

哪魂悟身：頂一擺大鬧水晶宮是我毋著，我一个人承擔，看欲刣欲刮，任由龍

王你處理，只要莫牽連阮阿爹阿娘… 

（龍王端詳身形是悟空的哪魂悟身，百思不得其解，哪魂悟身也回看龍王，兩

人互看半晌。） 

龍  王：喔！我知影矣！大聖，你刁工欲考驗小王，我講過矣，我真正無計

較矣… 

哪魂悟身：【唱】如假包換是我哪吒，（吒：tshia） 

               我一人犯錯莫牽拖阮阿爹，（爹：tia）  

龍  王：【唱】伊以假亂真欲將事來惹，（惹：jiá） 

               我將計就計笑面迎。（迎：ngiâ） 

哪魂悟身：我真正是李靖怹囝李哪吒… 

龍  王：著！著！著！我知！我知！（自作聰明陪演戲）哈囉，哪吒！ 

哪魂悟身：（誠心鞠躬）失禮啦！ 

龍  王：好矣！好矣！小王原諒你！（突然邀功）大聖，你看我按呢，你敢

有滿意？ 

哪魂悟身：我真正是哪吒，你哪會仙講攏講袂伸捙！ 

龍  王：好，我知！我知！（轉換口氣）李哪吒！本王原諒你，你即刻離開

水晶宮！ 

哪魂悟身：【唱】我是真心來賠禮，你煞共我裝痟的，（禮：lé /的：ê） 

毋驚我受氣斬龍尾，閣拆龍宮鬧一回。（尾：bué /回：huê） 

（哪吒捏緊拳頭，龍王笑臉相迎，安撫。） 

龍  王：大聖，毋管你變做哪吒，抑是啥物人，我攏原諒矣，拜託，拜託，

我這間水晶宮有影袂堪得閣拍矣！ 

（哪吒放下拳頭，顯得無可奈何。） 

哪魂悟身：乎！煞煞去，我無愛講矣…我欲來走矣！ 

龍  王：恭送大聖… 

哪魂悟身：不用！ 

龍  王：該然… 

 

 

第六場： 

 

花果山：悟魂哪身、猴王孫十圈、悟空女友星星、眾猴 

 

（花果山，此時猴子們正在辦派對，眾聲喧嘩。） 

眾  猴：【唱】張燈結綵鬧熱滾滾，濟濟一堂猴囝𤆬猴孫，（滾：kún /孫：sun） 

祝福大王年年行好運，花果山上四季如春。（運：ūn/春：tshun） 

眾  猴：今仔日是大王孫十圈的聖誕千秋，咱盈暗愛不醉不歸！ 

眾  猴：大王聖壽無疆…大王聖壽無疆… 

（悟魂哪身入，大喊。） 

悟魂哪身：花果山，我總算轉來矣！眾猴囝猴孫，恁上敬仰的山大王–齊天大

聖孫悟空轉來矣！ 

猴  １：有人私闖花果山！來人啊！圍起來！ 

悟魂哪身：恁這群猴囝猴孫，敢是欲來迎接我的？ 

（眾人互望，接著笑成一團。） 

猴  １：【唱】你是佗位來的囡仔兄，（兄：hiann） 

猴  ２：【唱】未滿十八袂當對遮行，（行：kiânn） 

悟魂哪身：【唱】這个地盤我是徛得正，（正：tsiànn） 

               齊天大聖爺你敢捌聽！（聽：thiann） 

猴  １：笑死人，你講你是齊天大聖孫悟空？按呢我毋就唐三藏，（指著猴

2）伊毋就豬八戒？ 

猴  ２：你才是豬八戒咧！囡仔，你緊走，若予大王發現，你就慘矣！ 

悟魂哪身：恁大王是啥人？ 

猴  ２：阿叔予你一寡提示，五圈加五圈等於幾圈？ 

悟魂哪身：十圈！ 

猴  １：按呢就著矣，阮大王就是孫悟空乘以二，叫做孫「十圈」！ 

悟魂哪身：原來是伊？我欲見伊！啥來擋啥就討皮痛！ 

（眾猴阻止，悟魂哪身打得眾猴潰不成軍，悟空奔下。） 

星  星：【唱】我是『星星』天頂星，（星：sing） 

十  圈：【唱】毋是地下『大猩猩』，（猩：sing） 

星  星：【唱】我佮十圈大王心相映，（映：ìng） 

十  圈：【唱】患難相持見愛情。（情：tsîng） 

（星星餵大王孫十圈吃水果。） 

星  星：大王，來，食果子。祝大王聖壽無疆… 

十  圈：星星，咱這馬遮幸福，我驚有一工阮大的孫悟空若倒轉來，咱是欲

按怎才好？ 

星  星：咱就勇敢共伊講，咱是真心相愛！ 

（悟魂哪身入，撞見昔日小弟孫十圈摟著昔日愛人星星。） 

悟魂哪身：手放開！恁兩个…(一時語塞，頓) …袂見笑！ 

十  圈：囡仔，你是揣無路是無？恁爸爸媽媽咧？ 

悟魂哪身：我毋知！毋過我知影恁老大的是啥人？ 

十  圈：是啥人？ 

悟魂哪身：就是本爺爺我！ 

十  圈：你這个猴死囡仔，佮本大王講話，竟然遮爾無禮貌！ 

悟魂哪身：交你講話無需要禮貌！ 

         【唱】當年無膽的龜仔囝，綴佇我身邊咧拚輸贏，  

               如今你掌權蓋奢颺，閣搶我的愛人仔雙人行。 

              （囝：kiánn /贏：iânn /颺：iānn /行：kiânn） 

十  圈：你咧烏白講啥？ 

（十圈出手攻擊悟魂哪身，沒三兩下被悟魂哪身踩在腳下。） 

星  星：猴囡仔，緊共大王放開！ 

悟魂哪身：十圈的，你正爿尻川佮倒爿胳耳空敢是攏有一粒痣？ 

十  圈：夭壽，你哪會知？你偷看我洗身軀？ 

悟魂哪身：咱做伙洗過，我是恁大的孫悟空！星星，悟空哥哥轉來矣！ 

星  星：這無可能！ 

悟魂哪身：是真的！ 

星  星：【唱】是真是假已經無重要，（要：iàu） 

               過去感情早就隨風飄，（飄：phiau） 

悟魂哪身：【唱】受困佛掌毋是我情變調，（調：tiâu） 

               枵寒過日我愛你心不搖。（搖：iâu） 

星  星：【唱】五百年來是十圈陪我戇戇等，（等：tán） 

悟魂哪身：【唱】伊奪我王位搶我所愛太拗蠻，（蠻：bân） 

星  星：【唱】阮有情有義不離不棄將你盼，（盼：phàn） 

               你煞剃度出家放我一人心已寒。（寒：hân） 

悟魂哪身：（啞口無言）這～我～（試圖挽回）星星，你猶會記得無？ 

         【唱】青梅竹馬咱手牽手，你講欲做我的新娘，（手：tshiú/娘：niû） 

（悟魂哪身牽起星星的手，兩人陷入回憶中，彷彿全世界只剩下彼此。） 

星  星：悟空哥哥，你看今暗的天星有夠濟有夠媠… 

悟魂哪身：你較佮意佗一粒？ 

星  星：我揀袂出來，逐粒攏足媠… 

悟魂哪身：按呢悟空哥哥逐粒攏挽落來送你… 

（悟魂哪身與星星彼此對視。） 

兩  人：【唱】我們會愛甲比天較長比地較久，（久：kiú） 

星  星：【唱】我們會愛甲海焦石爛至死方休。（休：hiu） 

悟魂哪身：著啊！彼時陣哪會愛甲遮浪漫？星星，咱重新開始好無？ 

（悟魂哪身仍沉溺於過去，但星星已回到現實。） 

星  星：毋好！ 

悟魂哪身：我知影矣，查某囡仔講毋好就是好！ 

星  星：我毋是較早的『小星星』矣，我這馬是『大星星』，毋好就是毋好！ 

悟魂哪身：敢無愛閣考慮一下？ 

星  星：過去攏過去矣（心死）你若對我有虧欠，就成全阮佮十圈～ 

十  圈：大的，拜託你～ 

（悟魂哪身見十圈與星星十指緊扣，傷心離開。） 

 

 

第七場： 

 

靈魂互換之地：悟魂哪身、哪魂悟身、佛祖（OS） 

 

悟魂哪身：欸，哪吒，你這幾工攏咧做啥物？ 

哪魂悟身：啊就為著進前我大鬧水晶宮，共龍王怹囝敖丙拍成重傷的代誌，去

向龍王會失禮！ 

悟魂哪身：你毋就冗早共我講，我和你去，伊一定會賣我這个面子！ 

哪魂悟身：免啦！你已經和我去過矣…龍王看著我…（指著身體）毋著，看著

你，嘛毋著，應該是看著這个身軀，伊就原諒我矣… 

悟魂哪身：喔…按呢就無問題矣… 

哪魂悟身：按呢問題才是大，伊根本就無原諒我，伊只是掠準我是你！代誌嘛

是無解決…啊你咧，毋是轉去花果山做大王，敢有順利？ 

悟魂哪身：講來話頭長，橫直大王換人做矣，而且猶是我進前的細漢的…最後

連女朋友攏變伊的… 

哪魂悟身：哇！這馬是咧搬佗一齣… 

悟魂哪身：一定是你這个囡仔身軀害的，我大王的氣勢攏無了了矣！ 

哪魂悟身：若嫌我，身驅還我！我才無稀罕你這个臭身軀！ 

悟魂哪身：本爺爺心情已經有夠䆀矣，你閣佇遐咧五四三，你是欠我電是無？ 

哪魂悟身：欲戰就來，我才無咧驚！ 

 

（悟空與哪吒開打。） 

幕 外 音：【唱】一个是哪吒身軀悟空面，一个是悟空靈魂哪吒身，  

講甲喙角全泡嘛無人信，靈魂交換家己拳頭愛家己承。 

（面：bı̄n /身：sin /信：sìn /承：sîn） 

（悟空與哪吒打到彼此都累了。） 

悟魂哪身：我若拍你，毋著等於拍我家己！ 

哪魂悟身：著啊，你若拍我，等於拍你家己！ 

（悟空與哪吒相背而坐。） 

哪魂悟身：若無咱約定好… 

哪魂悟身：【唱】從今以後愛和好，（好：hó） 

悟魂哪身：【唱】互信互愛互相褒，（褒：po） 

哪魂悟身：【唱】你的身驅是我的寶，（寶：pó） 

悟魂哪身：【唱】我𤆬你的身軀去𨑨迌。（迌：thô） 

悟魂哪身：咱每七工就見面一擺，確定咱的身軀攏好好，無各樣！ 

哪魂悟身：OK！毋過愛按怎做才會當共身驅換轉來？ 

悟魂哪身：我嘛毋知影！ 

 

（天空突然出現一道光束，穿過雲層，此時佛光普照。） 

幕 外 音：吾乃如來佛祖是也，悟空、哪吒，恁兩人在九重天奔騰之時，誤闖

時空重疊之境，並以自身的雷霆之火，牽引天雷拍開恁的天靈蓋，

造成靈魂出竅，身魂互換。 

幕 外 音：【唱】若欲靈魂重回身驅，體驗對方生活輕鬆自如，（軀：khu /如：jû） 

缺角的幸福若揣有，再借天雷問題就化虛無。（有：ū /無：bû） 

幕 外 音：共這个缺角補起來，幸福就完整矣…愛記得，時間只有七七四十九

工，過程中身分袂當煏空，若無…（停頓）若無… 

悟魂哪身：若無按怎你緊講！ 

幕外音：（賣關子）時辰已到，本座去也… 

（光束消失，天空恢復到灰濛濛一片，突然打了一聲悶雷。） 

哪魂悟身：【唱】無講無呾霆雷公，（公：kong） 

               缺角的幸福是啥我想袂通，（通：thong）  

悟魂哪身：【唱】時間無濟我們著分頭前往，（往：óng） 

               你往西爿我向東。（東：tong） 

（悟空慌忙下，哪吒喊住他。） 

哪魂悟身：你這爿，我彼爿啦！ 

（兩人相背而下，燈暗。） 

 

 

第八場： 

 

取經途中：哪魂悟身、八戒、悟淨、唐僧 

 

（眾人準備上路，八戒卻慵懶，不想出門。） 

悟  淨：二師兄，【唱】早起食飽好通起行，（行：kiânn） 

                       莫予師父喝甲梢聲，（聲：siann） 

八  戒：【唱】睏飽才會當向前拚，（拚：piànn） 

               規氣閣睏一時仔較穩贏。（贏：iânn） 

唐  僧：阿彌陀佛，【唱】八戒你定定叫袂振動，（動：tāng） 

八  戒：【唱】咱已經趕路有幾若工，（工：kang） 

唐  僧：【唱】你行無幾步食甲規跤桶，（桶：tháng） 

悟  淨：師兄無佇咧，你就吊兒郎當。（當：tang） 

唐  僧：孽徒啊孽徒！你真是江山易改，本性難移！唵（ong）、嘛（mā）、

呢（nī）、叭（bēi）、咪（mēi）、吽（hōng）… 

八  戒：師父，這招干焦對大師兄有效爾，對我老豬的一點仔作用嘛無啦！ 

 

（悟淨見哪魂悟身入，興奮地大喊。） 

悟  淨：大師兄轉來矣！大師兄轉來矣！ 

哪魂悟身：逐家好… 

唐  僧：悟空，真歡喜你轉來，毋過你的聲哪會… 

八  戒：是啥物代誌咧大驚小怪！ 

（八戒見哪魂悟身，嚇得軟腳，哪魂悟身主動打招呼。） 

哪魂悟身：（熱切地對八戒）你好！ 

八  戒：大師兄，你哪會雄雄就轉來矣？ 

哪魂悟身：我轉來看你… 

八  戒：看我？師父，伊毋但聲音怪怪，人嘛小可仔怪怪，我平常時上顧大

師兄的怨，伊哪有可能刁工來看我？我看一定是妖怪變的！師弟，

保護師父！ 

（八戒偷襲哪魂悟身未果，反被過肩摔，兩人再對招，沒兩下八戒被拿下。） 

哪魂悟身：豬八戒，為啥物欲偷襲我？ 

八  戒：痛…啊就因為你的聲音怪怪… 

（哪魂悟身放開八戒。） 

唐  僧：悟空…【唱】你聲音怪怪愛保重，（重：tiōng） 

          敢會是風寒將你傷，（傷/ siong） 

哪魂悟身：【唱】我講話親像囡仔嚷，（嚷：lióng） 

          可能是物件食甲傷過雄。（雄：hiông）…我食果子無細膩去哽著啦… 

八  戒：【唱】師兄請你將我饒，怪我猛虎看做貓，（饒：jiâu /貓：niau） 

哪魂悟身：【唱】八戒頭殼𠢕變竅，保護師父提防妖！（竅：khiàu/妖： iau） 

八  戒：想袂到師兄嘛會共我呵咾…講著妖，我腹肚親像閣枵起來矣… 

悟  淨：【唱】拜託師兄毋通閣離開，（開：khui） 

               西方取經你𤆬阮跟隨，（隨：suî） 

哪魂悟身：【唱】佇遮𪁎趒閣有好地位，（位：uı̄） 

               較贏厝內規矩一大堆。（堆：tui） 

          佇遮我就是做老大的，逐家攏愛聽我的，爽啦！  

唐  僧：既然悟空已經轉來，就予伊加歇睏一下，咱明仔載才趕路！ 

哪魂悟身：耶！準備冒險拍妖怪囉！ 

 

空臺、李府：悟魂哪身、李靖、殷氏、金吒、木吒、百姓數名 

（四處貼滿尋找哪吒的尋人啟事，眾人議論紛紛。） 

幕 外 音：【唱】陳塘關內鬧熱滾滾，貼出告示欲賞錢銀，（滾：kún/銀：gûn） 

老爸揣子是人倫根本，眾人出動見者有分。（本：pún/分：hun） 

民 眾 1：【唱】敢有人知影這个『八卦』？（卦：kuà） 

民 眾 2：【唱】聽講夫人思子心亂如麻，（麻：muâ） 

民 眾 3：【唱】為著揣哪吒夫妻情份破，（破：phuà） 

民 眾 4：【唱】喙硬心軟總兵來受拖磨。（磨：buâ） 

（悟魂哪身入，眾人轉身發現，興奮大喊。） 

眾  人：是哪吒！鬥陣來去領賞金！ 

 

（燈光轉換，場景迅速轉為李府。） 

殷  氏：哪吒，你總算轉來矣！ 

（殷氏抱住悟魂哪身。） 

殷  氏：哪吒，你敢知影無你的日子，阿娘有偌想你… 

悟魂哪身：（奮力掙脫）予你按呢攬牢欸，我袂慣習啦！ 

殷  氏：自細漢到今，你逐工攏會抱阿娘唚阿娘，哪會雄雄變甲遮生疏？ 

悟魂哪身：（一時語塞）啊就… 

（李靖入。） 

李  靖：哪吒！ 

(悟魂哪身舉手答右，空氣瞬間凝結，父子間呈現緊張狀態。) 

悟魂哪身：（突然放軟）你佇外口敢有食予飽穿予燒？ 

（悟魂哪身詫異不語，頻點頭。） 

殷  氏：（欲協助破冰）哪吒，緊共恁阿爹請安問好…(突然想起)唉呦，啥物

味？是我的魚仔湯！ 

（殷氏下，場上只剩李靖和悟魂哪身，氣氛有些詭異。） 

悟魂哪身：（硬擠）你…好… 

（兩人停頓半晌，李靖深吸一口氣，突然放下身段去擁抱哪吒。） 

李  靖：哪吒，平安轉來就好… 

悟魂哪身：（掙脫，不知該如何回應）咱敢有…遮親密？ 

李  靖：應該是無啦，毋過自這馬開始，我欲實施『愛的教育』，咱會當較親

密欸… 

悟魂哪身：所以…咱按呢叫做…親情… 

李  靖：嗯…應該是啦…（尷尬笑）…哪吒…阿爹敢有共你驚著？ 

悟魂哪身：（故做鎮定）小可仔爾爾… 

（殷氏端魚湯入。） 

殷  氏：哪吒，緊來，共這碗魚仔湯啉落去！ 

悟魂哪身：這味有夠臭，我無愛啉！ 

殷  氏：猴毋才按呢！這碗是你上愛啉的魚仔湯，阿娘炕足久的… 

悟魂哪身：猴才毋食遮，我攏食果子！ 

李  靖：哪吒，你這个猴囡仔，哪會講家己是猴？你若是猴，我毋就變老猴

矣？無要緊！無愛啉就莫勉強…金吒、木吒，緊出來，恁小弟回來

矣！ 

李  靖：咱一家總算團圓矣…按呢哪吒徛中央，其他的圍做一圈… 

（待眾人就定位後，李靖喊一、二、三，唱歡迎歌。） 

金吒木吒：【唱】真正歡迎哪吒小弟，（弟： tı̄） 

殷  氏：【唱】誠心誠意的歡迎你，（你： lí） 

李  靖：【唱】歡迎小弟…（弟： tı̄） 

眾  人：【唱】逐家歡迎你！（你：lí） 

（燈光轉換，在滿天星斗下，悟空與哪吒對話。） 

悟魂哪身：【唱】無爸無母的石頭仔囝，（囝： kiánn） 

期待爹娘疼惜的心情，（情： tsiânn） 

哪魂悟身：【唱】規工盤過山頭爬過嶺，（嶺： niá） 

自由自在啥物攏毋驚！（驚： kiann） 

悟魂哪身：【唱】聽一句關心的話，啉一碗燒燒的糜，（話：uē/糜：muê） 

哪魂悟身：【唱】用滿腹熱情的火，綴逐家冒險一回（火：thua/回：） 

悟魂哪身：【唱】毋免加解說，感謝爸母的相陪，（說：sueh/陪：puê） 

哪魂悟身：【唱】毋免加解說，沿路𨑨迌放風吹，（說：sueh /吹：tshue） 

悟魂哪身：【唱】幸福免傷濟，一點仔就化做冬天的被，（濟：tsuē /被：phuē） 

哪魂悟身：【唱】幸福免傷濟，一點仔就開滿規路的花。（濟：tsuē /花：hua） 

悟魂哪身：哪吒，按呢咱這馬敢欲換轉來矣？ 

哪魂悟身：若無暫時先莫，橫直猶閣有時間！ 

悟魂哪身：好！咱就後一个七工閣見面！我先走！ 

哪魂悟身：掰掰！ 

（兩人各自翻幾個跟斗下。） 

 

 

第九場： 

 

李府：悟魂哪身、殷氏、孔子 

 

（殷氏端魚湯入。） 

殷  氏：燒！燒！哪吒，魚仔湯來矣… 

悟魂哪身：阿娘，就共你講過幾擺矣，我已經改食素矣… 

殷  氏：阿娘逐工辛辛苦苦煮，你連一擺攏無食過，你這馬當咧轉大人，按

呢食根本無夠營養，若無阿娘改炕當歸排骨，你看敢好？  

悟魂哪身：毋是阿娘你的問題，是我這馬已經無食肉矣！ 

殷  氏：你這馬當咧大，按呢身體哪會堪得？  

悟魂哪身：阿彌陀佛…這馬的哪吒是食素的… 

殷  氏：【唱】一定是你嫌我真囉嗦，（嗦：so） 

悟魂哪身：【唱】我真感謝阿娘的苦勞，（勞：lô） 

殷  氏：【唱】規工和我激氣是蓋毋好，（好：hó） 

悟魂哪身：【唱】我確實是食菜無食臊。（臊：tsho） 

殷  氏：【唱】敢會卡著魔神仔真煩惱，（惱：ló） 

               𤆬你收驚歹物仔趕出心槽，（槽：tsô） 

悟魂哪身：【唱】莫想遐濟心情才會好，（好：hó） 

殷  氏：好！阿娘莫烏白想…（又突然悲從中來） 

悟魂哪身：（嘆氣）【唱】莫怪哪吒會離家出走連夜逃。（逃： tô） 

殷  氏：你講哪吒按怎？ 

悟魂哪身：（嘆了一口氣，推殷氏下）阿娘，你先歇睏，等一下，哪吒會共你煮

的「菜」食甲清氣溜溜！  

殷  氏：袂當騙我！另外今仔日有家教，愛食較緊欸！  

悟魂哪身：好！敢會當拜託阿娘做較濟飯丸予我食，袂當有肉的！ 

殷  氏：做遐濟欲創啥？ 

悟魂哪身：（撒嬌）因為我愛食阿娘做的飯丸啊！ 

殷  氏：（邊下場邊念）好啦！只要你上課認真，我就做予你！  

悟魂哪身：唉…閣按呢落去，身分早慢會煏空！  

 

（燈光轉換，過場。悟魂哪身在孔子的私塾課裡你追我跑。） 

幕 外 音：【唱】穿越時空找揣名師，期望哪吒變鴻儒，（師：su  /儒：jû） 

千辛萬苦請來孔子，監督哪吒勤讀書。（子：tsú /書：tsu） 

（悟魂哪身坐定，孔子拿出論語。） 

孔  子：【唱】不在其位不謀其政，啥物身分就啥物言行，（政：tsìng/行：hîng） 

悟魂哪身：【唱】規工坐甲尻川腫，讀冊讀甲心肝凝！（腫：tsíng/凝： gîng） 

孔  子：【唱】小不忍則亂大謀，三思再行莫硬甲若柴箍，（謀： bôo /箍：khoo） 

悟魂哪身：【唱】小事無忍會將大事誤，師父伊念我日出到天烏。（誤：gōo /烏：oo） 

孔  子：念你是為你好，哪吒乖，愛聽師父的話… 

悟魂哪身：我愈聽，頭殼愈痛，啥物…烏肉你包米管… 

孔  子：是唵（ong）、嘛（mā）、呢（nī）、叭（bēi）、咪（mēi）、吽

（hōng）？ 

悟魂哪身：著啦！我想講師父食菜，哪會想欲「烏肉欲包米管」？ 

孔  子：聽起來這个老師不止仔有學問，有機會一定愛向伊請教才著！ 

【唱】三人行必有我師焉，（焉：ian） 

      學習別人的優點佮才賢，（賢： hiân） 

悟魂哪身：【唱】悟淨的孝呆我看足𤺪，（𤺪： siān） 

               八戒的荏懶是逐工拖屎連。（連：liân） 

聽你咧胡言亂語，根本是來騙阮阿爹的家教費！ 

孔  子：【唱】擇其善者而從之，其不善者而改之，（之：tsi /之：tsi） 

好的學起來䆀的當做是警示，（示：sı̄） 

互信互愛才有好情誼。（誼：gî） 

悟魂哪身：我離開進前，師父有講過，生活中有人佮你吵吵鬧鬧，嘛是一種幸

福，孔子老師這馬嘛按呢講…想想咧，和怹做伙生活，逐工自由自

在，嘛真快樂… 

孔  子：哪吒，怹，是啥物人啊？ 

悟魂哪身：老師，你毋捌啦！啊就是…(頓一下)『神隊友』啦…  

孔  子：神！子不語怪力亂神，老師頂一節課毋是有講過？ 

悟魂哪身：凊彩啦，講『豬隊友』嘛會使啦…閣請教老師，我若佮這陣『豬隊

友』感情拍歹，敢有啥物會當重來的辦法？ 

孔  子：往者不可諫，來者猶可追，過去攏過去矣，上重要是這馬，咱會當

對這馬開始改變家己，共欲做的代誌攏逐轉來。 

悟魂哪身：改變！我知影欲按怎做矣！多謝師父你的烏肉包米管！ 

（悟魂哪身欲下，被孔子拉住，兩人僵持。） 

孔  子：課猶袂上完，你去欲去佗？ 

悟魂哪身：我欲去揣我缺角的幸福啦… 

（孔子放開悟魂哪身，陷入自我對話。） 

孔  子：到底是先有缺角才知影幸福，猶是先有幸福才發現缺角…嗯…好問

題…共這句寫入去論語！  

 

第十場： 

 

取經途中：哪魂悟身、八戒、悟淨、唐僧、火妖（OS）    

水晶宮：哪魂悟身、龍王、眾水卒    

（眾人喊餓。） 

八  戒：師兄，這方圓三十里路，看無一个人影，這馬我八戒已經枵      

甲欲變『紙片人』矣，咱是欲去佗揣食的？ 

哪魂悟身：我哪會知，我自細漢開始攏毋捌拄過這款代誌！ 

悟  淨：師兄你按呢講怪怪呢，進前這款代誌攏是師兄你咧處理的！ 

哪魂悟身：又閣是我？（喃喃自語）取經就取經，哪會代誌變遮濟？ 

唐  僧：悟空，你若提著齋食，就先予八戒佮悟淨兩人食，為師袂枵！ 

哪魂悟身：師父，原來西天取經根本毋是我想的遐好耍！ 

唐  僧：阿彌陀佛，欲完成一件代誌，袂當頭燒燒，尾冷冷，愛下定決心一

步一跤印，食苦當做食補，按呢才會成功啦… 

八  戒：師父！這馬食苦食補攏無差，有通食就好，我咧欲枵死矣… 

悟  淨：二師兄，你若枵死，嘛有我做伴啦… 

（八戒和悟淨抱在一起哭。） 

哪魂悟身：我有一个好辦法？ 

眾  人：啥物辦法！ 

哪魂悟身：咱來進行想像力的練習，這馬共目睭瞌起來，想你的手有一碗好食

的白飯，（頓）恁用喙沓沓仔哺，沓沓仔哺，敢有飽的感覺？ 

眾  人：（齊）無！ 

哪魂悟身：閣試一擺！敢有飽的感覺？ 

眾  人：（齊）猶是無！ 

八  戒：師兄，你裝痟的，這一點仔攏無好笑！ 

哪魂悟身：（動怒）咱會當透過咱的大腦，暫時騙過咱的腹肚，按呢就較袂枵

矣，這有科學證據的！ 

八  戒：你騙阮遮無讀冊的！ 

哪魂悟身：啥人共你騙，我佮師父攏無食，阮兩个嘛足枵的！ 

悟  淨：（打圓場）若無，師兄，我閣試一擺好矣… 

哪魂悟身：免啦！師父，我來去頭前化緣看覓，真緊就轉來！ 

（走了幾步，望天）唉…這取經之路…   

哪魂悟身：【唱】食袂飽閣穿袂燒，行甲膨疱兼歪腰，（燒：sio /腰：io） 

毋知爹娘敢會偷偷仔共我笑，（笑：tshiò） 

猶是後悔辛苦將我育? （育：io） 

哪魂悟身：我足想欲啉一碗阿娘煮的魚仔湯… 

（燈光轉換，突然出現烈火熊熊，哪魂悟身受困其中。） 

哪魂悟身：【唱】揣吃掠妖閣趕路，代誌濟甲貓仔毛，（路：lōo /毛：moo） 

原來悟空遮爾辛苦，我人在福中閣遮糊塗。（苦：khóo /塗：tôo） 

哪魂悟身：唉…冒險，根本就無親像尪仔冊內底畫的遐爾精彩刺激…  

Ｏ  Ｓ：（大笑）火路是我開，火樹是我栽，若要對遮過，留下你命來！孫悟

空，今仔日就是你的死期，我欲替白骨精報仇！納命來！ 

（火樹齊噴焰、煙火迷漫，情況危急。） 

哪魂悟身：唉啊！大火將取經的路擋牢矣，這馬只好拜託龍王鬥相共矣！走！ 

（哪魂悟身騰雲駕霧至水晶宮。） 

哪魂悟身：龍王，我又閣來矣… 

龍  王：（緊張）大聖，過去的代誌，我已經無計較矣，你莫閣來矣好無… 

哪魂悟身：這擺我來，是真正需要恁鬥跤手！ 

龍  王：大聖，你愛講笑，我是你的手下敗將，無法度啦… 

哪魂悟身：【唱】你的專業是落雨絲，請你毋通閣推辭，（絲： si /辭：sî） 

龍  王：【唱】我有時水災有時無半滴，只怪我有歲歹記持。（滴：tih/持：tî） 

哪魂悟身：你會當請秘書，抑是揣人代理… 

龍  王：【唱】阮囝敖丙進前有代理，（理：lí） 

               可惜予哪吒拍甲重傷去送醫，（醫：i） 

哪魂悟身：所以你的意思是…【唱】三年無雨真正毋是你故意？（意：ì） 

龍  王：我哪有可能故意！【唱】我是天庭認證的模範好頂司。（司：si） 

哪魂悟身：既然你是「模範頂司」，為啥物陳塘關無水通用？你根本就是辯解！ 

龍  王：【唱】玉帝調我天庭去頒獎，（獎：tsióng） 

               天頂三工人間三冬是尋常，（常：siông） 

哪魂悟身：【唱】你害百姓三年無水用，（用：iōng） 

               你歡頭喜面逐家暗悲傷。（傷：siong） 

龍  王：【唱】袂記得交代敖丙惹災殃，（殃：iong） 

               我日夜自責無地可自容，（容：iông） 

哪魂悟身：【唱】既然過失袂當來原諒，（諒：liōng） 

               你惡人先告狀存心不良！（良：liông） 

龍  王：阮囝敖丙無我的命令，袂當大主大意去落雨，所以無落雨的責任是

我，毋是阮囝，哪吒拍毋著人矣！ (覺得煩了) 橫直我就氣袂過，我

哪會當予李靖怹囝拍阮囝！ 

哪魂悟身：好啦！好啦！莫衝碰！這件代誌就是叫咱愛「三思而後行」… 

龍  王：原來大聖你學問遮飽，閣有學過「論語」… 

哪魂悟身：(神秘的一笑)你毋知的代誌閣足濟…好矣！既然你有毋著，哪吒伊應

該嘛知影伊毋著矣，看佇大聖我的面子上，予我拜託，原諒哪吒一

擺… 

龍  王：大聖，其實你毋免假這種囡仔聲來考驗我，我早就原諒哪吒矣… 

哪魂悟身：你無講出來，就無人知！ 

龍  王：我是長輩，哪會當凊彩就落軟！ 

哪魂悟身：（脫口而出）吼！恁大人攏按呢？ 

龍  王：大聖，你啥物時陣開始綴人咧『裝可愛』？ 

哪魂悟身：（繼續裝可愛）拜託…全世界上厲害的拍火英雄，我發定位予你，你

替我去拍火好無？ 

龍  王：（無奈）我實在擋袂牢，好啦！我答應你！大聖，啊你欲去佗？ 

哪魂悟身：我欲去…共真正的大聖揣轉來！ 

 

 

終場： 

 

空景：悟魂哪身、哪魂悟身、佛祖（OS） 

李府：哪吒、殷氏、李靖、孔子、金吒、木吒 

取經途中：悟空、八戒、悟淨、唐僧 

 

（烏雲密布，雷聲作響，哪魂悟身和悟魂哪身各自處在不同空間。） 

兩    人：落雨矣… 

哪魂悟身：【唱】感謝龍王及時落雨，助我滅火拍敗妖魔，（雨：hōo /魔：môo） 

悟魂哪身：【唱】感謝龍王出手相助，百姓有水種作翻塗。（助：tsōo/塗：thôo） 

          奇怪！為啥物哪吒猶未來？ 

（悟魂哪身反覆踱步，哪魂悟身急入。） 

悟魂哪身：【唱】最後一刻你閣佇遐趖，（趖：sô） 

               敢毋驚靈魂交換變水泡，（泡：pho） 

哪魂悟身：【唱】無共妖火滅掉我心肝放袂落，（落：lo ̍h）  

悟魂哪身：【唱】彼陣『豬隊友』敢有平安無？（無：bô） 

哪魂悟身：【唱】怹真安全佇十里遠，（遠：hn ̄g） 

               原來遮濟代誌攏是你擔當，（當：tng） 

悟魂哪身：【唱】我甘願刀山油鼎烏白軁，（軁：nǹg） 

               嘛無愛補習論語啉魚湯。（湯：thng） 

哪魂悟身：我若會當啉著彼碗予你做惡夢的魚仔湯，毋知有偌好… 

悟魂哪身：我嘛足懷念彼陣豬隊友，雖然怹有時仔足煩… 

哪魂悟身：咱到底欲按怎才會當換轉來？ 

（一陣雷聲巨響。） 

悟魂哪身：我知影矣，趁這馬天雷催動，咱還原第一擺靈魂交換的情形試看

覓！ 

（哪吒與悟空四手合掌，引動內在的雷霆之火，此時天地旋轉。） 

哪魂悟身：已經踅甲頭眩目暗矣，是按怎猶袂換轉來！ 

悟魂哪身：敢會是欠佛祖講的彼項…缺角的幸福？ 

（天空再度出現一道光束，穿過雲層，此時佛光普照。） 

Ｏ  Ｓ：阿彌陀佛，本座又閣出現矣…恁這馬目睭瞌瞌，心內想著彼个畫

面，伊若有缺角，就叫做缺角的幸福，幸福袂百分之百完整，恁愛

想辦法共缺角補起來，請開始！ 

（一道天雷打在兩人身上，舞台頓時全黑。） 

Ｏ  Ｓ：最後三秒，三、二、一，目睭擘予金… 

（右舞台出現殷氏端魚湯，李靖及孔子的靜止畫面。） 

（左舞台出現唐僧訓斥八戒，悟淨看戲的靜止畫面。） 

（悟空及哪吒分別走入他心中所想之畫面。） 

 

（右舞台亮，哪吒喚了一聲阿娘，原本定格的眾人動了起來。） 

哪  吒：我真正換轉來矣，我規个人攏輕鬆起來矣！ 

殷  氏：哪吒，來，魚仔湯趁燒啉… 

哪  吒：阿娘，我欲加啉幾碗！ 

殷  氏：你…你真正欲啉…（不可置信）好好好！欲啉偌濟，阿娘攏去煮… 

孔  子：哪吒，等一下，咱準備欲上課喔！ 

李  靖：老師，歹勢啦！我拍算欲共哪吒請假一禮拜，我欲去天庭頒獎，順

紲𤆬規家伙仔來一逝愛的小旅行。 

哪  吒：阿爹，敢是模範頂司表揚大會？ 

李  靖：你哪會知？這擺若無恁龍王阿伯鬥推薦，我嘛無機會…逐家緊出來

翕相！ 

（哪吒站 C 位，其他人分列在哪吒左右，光一閃，燈暗。） 

 

（左舞台亮，悟空喚了一聲，原本定格的唐僧、八戒及悟淨動了起來。） 

悟  空：師父、師弟！我轉來矣…（聞聞自己）我身軀真正無臭奶羶矣！ 

八  戒：大師兄，你哪會出去遐久啦，我已經枵甲欲變肉脯矣！ 

悟  淨：大師兄，你彼招…（做出想像吃白飯的動作）我已經做足濟擺矣，

嘛是無效，我欲枵死矣！ 

（悟空拿出飯糰。） 

悟  空：恁看！這是啥？ 

八戒、悟淨：是飯丸！ 

悟  空：是媽媽牌飯丸，外口買無的喔… 

八戒、悟淨：耶！大師兄是大英雄！ 

悟  空：師父，來，飯丸你先食！ 

唐  僧：悟空，你真正轉來矣… 

悟  空：是！我真正轉來矣… 

唐  僧：轉來就好！轉來就好！  

 

（天空再度打了個雷，光一閃，舞台只剩悟空和哪吒。） 

悟  空：【唱】變身哪吒有爹娘，無煩無惱曲跤撚喙鬚，（娘：niû /鬚：tshiu） 

哪  吒：【唱】變身悟空拍怪獸，上山落海自在逍遙遊。（獸：siù /遊：iû） 

悟  空：【唱】穿新衫閣睏軟床，思念師父師弟心酸酸，（床：tshn ̂g/酸：sng） 

哪  吒：【唱】腹肚真枵路真遠，阮想起阿娘的魚仔湯。（遠：hn ̄g /湯：thng） 

兩  人：【唱】感謝這擺變身的過程，（程：hn̄g） 

               予我體會有愛的人生，（生：thng） 

有親愛的人鬥相楗，（楗：kı̄ng，支持之意） 

就毋驚幸福缺角孤單旅行。（行：hı̄ng） 

 

心若簡單世界就簡單，（單：tan） 

想欲愈濟幸福就愈困難，（難：lân） 

沿路美景盡入咱雙眼，（眼：gán） 

珍惜每一段過站無停的時間。（間：kan） 

悟  空：哪吒，再見！ 

哪  吒：再見，悟空！ 

（閃電再度一閃，有哪吒的全家福照和有悟空的西天取經畫面同時定格。） 

 

劇終 

 


